
SIDANG JEMAAH YANG DIRAHMATI ALLAH,

Bertakwalah kepada Allah SWT dengan melaksanakan segala perintah-Nya dan
meninggalkan segala larangan-Nya. Perbanyakkan berselawat ke atas Nabi Muhammad
SAW. Mudah-mudahan kehidupan kita sentiasa dalam rahmat Allah SWT. Khatib
mengingatkan para jemaah agar memberi sepenuh perhatian kepada khutbah yang akan
disampaikan dan tidak melakukan perkara-perkara yang lagha seperti menggunakan
telefon dan berbual-bual. Tumpukan perhatian pada khutbah yang akan disampaikan,
mudah-mudahan kita semua mendapat hidayah dan taufiq dari Allah SWT.

Pada hari ini khatib ingin membicarakan khutbah bertajuk: “Dahsyatnya Neraka”.
Sebelum itu, khatib ingin mengingatkan seluruh umat Islam untuk terus mendoakan

penduduk Palestin yang kini teruk ditindas oleh rejim zionis Israel. Sudah lebih 100 hari
1

perang berlangsung sejak Operasi Taufan al-Agsa dan kini, kemusnahan harta benda,
kehilangan nyawa sudah tidak terjumlah lagi kerugiannya. Berdoalah kepada Allah SWT
memohon pertolongan buat mereka dan janganlah lupakan mereka. Semoga mereka
semua diberi kekuatan, kesabaran, dan kemenangan dalam mematahkan segala muslihat

dan tipu daya musuh. Insya-Allah.

SIDANG JEMAAH YANG DIRAHMATI ALLAH,

Neraka disediakan oleh Allah SWT untuk mereka yang kufur ingkar dengan suruhan-Nya
serta tidak pula bertaubat memohon keampunan dari Allah SWT. Perkara-perkara ghaib
seperti ini memerlukan kepada dalil dari al-Quran dan hadis Rasulullah SAW. Perkataan
dan ancaman tentang neraka banyak disebut dalam al-Quran sebagai satu peringatan
dan memberi kesedaran serta keinsafan kepada manusia untuk kembali bertaubat dari
melakukan dosa dan kekufuran. Gambaran tentang kedahsyatan neraka juga telah
dirakamkan dalam banyak ayat al-Quran dan hadis Nabi Muhammad SAW. Antaranya
sebagaimana disebutkan dalam Surah al-Nisaa’ ayat 56 yang dibacakan pada awal
khutbah tadi yang bermaksud:

“Sesungguhnya orang-orang yang kufur ingkar kepada ayat-ayat keterangan Kami, Kami
akan membakar mereka dalam api neraka. Tiap-tiap kali kulit mereka masak hangus,
Kami gantikan untuk mereka kulit yang lain supaya mereka dapat merasa azab sengsara
itu. Dan (ingatlah) sesungguhnya Allah adalah Maha Kuasa, lagi Maha Bijaksana”.

SIDANG JEMAAH YANG DIKASIHI SEKALIAN,
Allah SWT juga menyatakan beberapa golongan yang akan dimasukkan ke dalam neraka
untuk mendapatkan balasannya. Antara sebahagian yang khatib dapat sampaikan pada

kesempatan ini ialah;

Pertama: Orang yang membunuh jiwa yang dihormati secara sengaja akan

dimasukkan ke dalam neraka. Firman Allah SWT:

Maksudnya: “Dan sesiapa yang membunuh seorang mukmin dengan sengaja, maka
balasannya ialah neraka jahanam, kekal dia di dalamnya, dan Allah murka kepadanya,
dan melaknatkannya serta menyediakan baginya azab seksa yang besar”. (Surah al-

Nisaa’ ayat 93)

Kedua: Penzina sama ada lelaki mahupun perempuan. Diriwayatkan dari Samurah bin
Jundub RA berkata:

“Antara perkara yang sering ditanyakan oleh Rasulullah SAW kepada para sahabatnya
ialah “Apakah antara kamu ada yang melihat sesuatu dalam mimpinya?. “Pada suatu hari
Baginda bersabda: “Sesungguhnya malam tadi telah datang dua orang kepadaku.
Keduanya diutus kepadaku dan mengajakku: Marilah kita pergi...Lalu kami pergi dan
melihat sesuatu seperti tungku. Tiba-tiba dari tempat itu terdengar pekikan dan teriakan.
Baginda berkata: “Maka kami melihat kepadanya. “Ternyata di dalamnya ada lelaki dan
perempuan yang tidak berpakaian. Nyalaan api datang kepada mereka dari arah bawah
tungku. Apabila nyalaan api itu membakar mereka, mereka pun berteriak menijerit.
Baginda berkata: “Aku bertanya: “Siapakah mereka itu? “.mereka berdua berkata:
‘Adapun lelaki dan perempuan yang tidak berpakaian, yang berada pada tempat seperti

tungku itu ialah para penzina, lelaki dan perempuan...” (Hadis riwayat Imam al-Bukhari)

Ketiga: Pemakan riba. Dalam sambungan hadis Samurah bin Jundub RA yang
disebutkan tadi bahawa Nabi SAW bersabda:

“Lalu kami pergi hingga kami pergi ke sungai dari darah, di dalamnya ada seorang lelaki
yang berdiri di tengah sungai, dan di tepi sungai ada lelaki yang di hadapannya ada batu
besar. Lalu lelaki yang ada di sungai itu menuju ke tepi, dan setiap kali hendak keluar,
lelaki itu melemparnya dengan batu di mulutnya, sehingga mengembalikannya ke
tempatnya yang semula. Maka setiap kali dia ketepi untuk keluar, dia melempar orang itu
pada mulutnya dengan batu, lalu dia kembali seperti semula. Maka aku bertanya: “Apakah
yang terjadi ini? “... dua orang itu berkata, “Dan orang yang engkau lihat di sungai itu ialah

pemakan riba”. (Hadis riwayat Imam al-Bukhari)

Keempat: Orang yang makan harta anak yatim. Allah SWT berfirman dalam Surah al-

Nisaa’ ayat 10:

Maksudnya: “Sesungguhnya orang-orang yang memakan harta anak-anak yatim secara

zalim, sebenarnya mereka itu hanyalah menelan api ke dalam perut mereka; dan mereka

pula akan masuk ke dalam api neraka yang menyala-nyala”.

Kelima: Pendusta, pengumpat dan batu api yang melaga-lagakan orang lain.
Diriwayatkan dari Mu’adz bin Jabal RA, beliau berkata, ‘Aku bersama Rasulullah SAW
dalam suatu perjalanan. Maka aku bertanya: “Wahai Nabi Allah! adakah kami akan

diseksa kerana ucapan kami? Baginda SAW bersabda

Maksudnya: “Alangkah sedihnya ibumu kehilanganmu wahai Muadz, bukankah manusia
itu dilemparkan ke dalam neraka dengan wajah tersungkur tidak lain disebabkan hasil dari
(yang mereka peroleh) dari lisan-lisan mereka?”. (Hadis riwayat Imam al-Tirmidzi dan
Ibnu Majah)

SIDANG JEMAAH YANG DIKASIHI SEKALIAN,

Rasulullah SAW juga telah menggambarkan tentang seksaan dahsyat dalam neraka.
Banyak lagi hadis Baginda SAW yang menceritakan tentang betapa ngerinya seksa
neraka antaranya baginda menyatakan bahawa tahap kepanasan api yang ada di dunia
ini hanyalah 1 daripada 70 kepanasannya. Bahkan seringan-ringan seksaan juga
disebutkan oleh Rasulullah SAW:

“Sesungguhnya penghuni neraka yang paling ringan seksaannya ialah orang yang
mempunyai dua kasut dan dua talinya dari api yang mendidih dari keduanya otaknya,
sebagaimana mendidih periuk, ia tidak melihat ada orang yang lebih berat seksaan
darinya, dan sesungguhnya ia adalah yang paling ringan seksaan”. (Hadis riwayat Imam
Muslim dan al-Bukhari)

Maka, adakah kita rasa sanggup menghadapi seksaan pedih di neraka kelak? Marilah kita
insafi diri dan segera bertaubat kepada Allah SWT serta meninggalkan segala perbuatan
dan perkataan yang hanya menjerumuskan diri kita ke jurang neraka yang amat-amat
dalam. Hanya kepada Allah SWT jualah tempat kita memohon keampunan dan

perlindungan dari seksaan neraka yang dahsyat.

Justeru, bagi mengakhiri khutbah pada hari ini, khatib meninggalkan beberapa pesanan
buat renungan kita bersama:

Pertama: Allah SWT dan Baginda Rasulullah SAW banyak mengingatkan kita tentang
seksaan pedih neraka supaya kita semua gentar dan insaf seterusnya menjadi hamba-
Nya yang patuh taat.

Kedua: Segeralah bertaubat kepada Allah SWT agar dosa-dosa kita diampunkan oleh
Allah SWT dan tidak tergolong sebagai penghuni neraka.

Ketiga: Jauhilah perbuatan-perbuatan dan percakapan yang menjerumuskan kita ke

dalam neraka yang sangat pedih seksaannya.

Renungkanlah firman Allah SWT dalam Surah al-Zukhruf:

Maksudnya: “Sesungguhnya orang-orang yang berdosa (dengan kekufurannya), kekal
selama-lamanya di dalam azab seksa neraka Jahannam. Tidak diringankan azab itu
daripada mereka, dan mereka tinggal menderitainya dengan berputus asa (daripada
mendapat sebarang pertolongan), Dan tidaklah kami menganiaya mereka, akan tetapi
merekalah yang menganiaya diri sendiri. Dan mereka menyeru (ketua malaikat penjaga
neraka, dengan berkata): "Wahai Malik! Biarlah hendaknya Tuhanmu mematikan kami
(kerana kami tidak tahan menderita)!" Malik menjawab: "Sesungguhnya kamu tetap kekal

di dalam azab!”.

